José Ángel Agirrebengoa Imaz jaunak galdera egin du teleordainketa sistemak ezartzearekin eta Audenasak Nafarroako Kutxarekin eta Nafarroako Rural Kutxarekin sinatutako lankidetza hitzarmenari buruz.

Legebiltzarreko Erregelamenduko 113.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera 2008ko otsailaren 29ko 20. Nafarroako Parlamentuko Aldizkari Ofizialean argitaratu zen.

Iruñean, 2008ko martxoaren 31n

Lehendakaria: Elena Torres Miranda

ERANTZUNA

Nafarroa Bai parlamentu-taldeari atxikitako foru parlamentari José Angel Agirrebengoa jaunak galdera egin du Audenasak aplikatutako beherapen berriei buruz. Hona hemen Herri Lan, Garraio eta Komunikazio kontseilariaren erantzuna:

a)
Audenasaren txartela duten pertsonek beren autoan OBE gailu elektronikoa instalatzen badute, beherapenak izanen dituzte –hala onartu zen Nafarroako Gobernuak eta Audenasak joan den martxoaren 14an sinatu zuten hitzarmenean–, OBE gailu elektronikoa edozein finantza-entitatetan eskuratuta ere.  

b)
Audenasa ez denez enpresa publiko bat, ezin dira eman enpresa horrek finantza-entitateekin sinatu dituen hitzarmenen kopiak.

c)
Arrazoi berberagatik, Gobernuak ezin du aldez aurretik esan zein diren Audenasa enpresak beste finantza-entitate batzuekin sinatuko dituen edo sinatuko ez dituen hitzarmenak.

d)
Autobide-enpresen arteko hitzarmenei dagokienez, 2003ko urtarrilaren 14an, ASETAk sustatuta (Asociación de Sociedades Españolas Concesionarias de Autopistas, Túneles y Vías de Peaje), lankidetza hitzarmen bat sinatu zen autobideen emakida-hartzaile diren sozietateen artean, teleordainketa sistema ezartzeko eta ustiatzeko Espainia osoan, CESARE eta PISTA proiektuetan ageri diren zehaztapenei jarraikiz. Ordura arte, ez zegoen ordainbide komun bat (banku-txartelak eta garraio-txartelak salbu) autopista sarerako, nahiz eta enpresa emakida-hartzaile batzuek –horien artean Audenasa– bitariko akordioak zituzten beren txartelak onartzeko. Audenasak mantendu egin du horietariko akordioren bat azken urteotan, teleordainketa sistemarik ez zegoelako; baina, behin teleordainketa sistema ezarrita, hitzarmen horiek ez daude indarrean, eta 2003tik aurrera ezarritako sisteman sartu dira.

Hori jakinarazten dizut Nafarroako Parlamentuko Erregelamenduaren testu bateginaren 192.1. artikuluan xedatutakoa betetzeko.

Iruñean, 2008ko martxoaren 27an

Herri Lan, Garraio eta Komunikazio kontseilaria: Laura Alba Cuadrado

